
Навуковыя працы, якія склалі зборнік «Castrum, urbis et bellum», аб’ядноўвае

постаць вялікага чалавека — прафесара Міхася Ткачова. У 2002 г. яму споўнілася

б 60 год. Дадзеная кніга, на думку рэдактараў, мусіць стаць своеасаблівым «по-

мнікам» выдатнаму навукоўцу, спецыялісту па сярэднявечнай гісторыі і археа-

логіі Цэнтральнай і Усходняй Еўропы ад вучняў, сяброў і калегаў.

Прапанаваны зборнік гарманічна аб’яднаў сталых вядомых навукоўцаў і

маладых беларускіх, літоўскіх, латышскіх і польскіх даследчыкаў, археолагаў, гісто-

рыкаў, мастацтвазнаўцаў. Упершыню друкуецца і артыкул М.Ткачова, прысвеча-

ны сярэднявечнай гісторыі Чачэрска. Рэдактары ўсведамляюць, што на старонках

гэтай кнігі няма прац многіх людзей, якія блізка і добра ведалі прафесара Міхася

Ткачова.

На Беларусі толькі пачынае фарміравацца культурная традыцыя ўшанавання

выдатных дзеячоў навукі. Кволасць падобных памкненняў звязана ў першую чар-

гу з малой зацікаўленасцю да працэсаў ушанавання памяці заслужаных навукоў-

цаў у грамадскіх і навуковых установах. Імя прафесара Міхася Ткачова было звя-

зана з Інстытутам гісторыі НАН Беларусі, Гродзенскім дзяржаўным універсітэтам

імя Янкі Купалы, Беларускай энцыклапедыяй, але ўвесь цяжар па арганізацыі

выдання зборніка ўзялі на сябе некалькі ўдзячных вучняў. Падобныя зборнікі па-

вінны быць выдадзены і ў гонар іншых выдатных і вядомых беларускіх гісторы-

каў, этнографаў і археолагаў.

Зборнік навуковых прац «Castrum, urbis et bellum» немагчыма было б вы-

даць без намаганняў, добразычлівай і разнастайнай дапамогі неафіцыйных куль-

турна-асветніцкіх і навуковых арганізацый і многіх прыватных асобаў, свое-

асаблівай «талакі». Інтэлектуальна праект нарадзіўся ў асяроддзі Беларускага

гістарычнага таварыства, іншыя формы падтрымкі зыходзілі ад Гродзенскага

абласнога грамадскага аб’яднання «Ратуша» і Гродзенскага абласнога аб’яднання

маладых навукоўцаў «ВІТ». Значную дапамогу пры рэалізацыі дадзенага праек-

та ініцыятары атрымалі ад «Białostockiej Inicjatywу Europejskiej» i Centrum Edukacji

Obywytelskiej «Polska-Białoruś», БП СП «Вуд-Майзер Индустриес Ист» ООО,

Шамбера Сяргея, Белага Алеся. Усім рэдактары і аўтары тэкстаў выказваюць

шчырую падзяку.


